
　　欽定四庫全書

　　欽定續通志卷四百九十七

　　列傳

　　元〈五十一〉

　　喀喇托克托　　　　　雅克特穆爾

　　阿爾哈雅　　　　　　巴延

　　托克托

　　喀喇托克托父雅雅由康國王封雲中王阿實克布哈之弟也托克托姿貎魁梧少從其兄阿都瑪勒獵於燕南歸獻所獲世祖見其沉雄莊重歎為大用之才命入宿衛大徳三年武宗以皇子撫軍北鄙托克托從行五年叛王海都犯邉從武宗討之破其衆於杭愛手斮一將之首連背胛以獻武宗壯之成宗大漸丞相哈喇哈斯逹爾罕稱疾卧直廬中托克托適以使事至京師即俾馳告武宗以國恤時仁宗奉興聖太后至自懐孟既定内難太后以兩太子星命推算問所宜立術者曰重光大荒落有災旃䝉作噩長乆重光為武宗年幹旃𫎇為仁宗年幹於是太后惑其言遣近臣托爾諭旨謂運祚修短不容不思武宗聞之黙然謂托克托曰我捍禦邉陲勤勞十年又次序居長神器所歸灼然何疑何可以隂陽之言乖祖宗之托汝為我徃察事機疾歸報我托克托承命即行武宗親率大軍分道進發托克托馳至大都見太后道武宗所授旨太后愕然曰我為太子周思乃出深愛今宗王大臣議已定太子當速來時諸王圖烈等侍咸曰臣下翊戴嗣君無二心者既而太后仁宗屏左右語托克托曰太子天性孝友中外屬望今聞汝所致言殆有讒間汝歸速為我彌縫闕失使骨肉無間則功為不細矣托克托頓首謝曰臣侍藩邸厯年頗見信任今當推誠竭忠以開釋太子後日三宫共處靡有嫌隙斯為托克托所報効矣先是太后以武宗遲迴不至已遣阿實克布哈徃及是托克托繼至具致太后仁宗語武宗感悟遂遣阿實克布哈還報仁宗即日命駕迎於上都武宗即位尊太后為皇太后立仁宗為皇太子三宫協和托克托兄弟之力也是年由同知樞宻院事進中書平章政事拜御史大夫遷江南行臺御史大夫尋召拜錄軍國重事中書省丞相知無不言言無不行中外翕然稱為賢相至大三年遷尚書省右丞相三寳努等勸武宗立皇子為皇太子而托克托方獵於栁林遣使召還共議其事托克托驚曰太弟躬定大事功在宗社位居東宫已有定命何可隳其成耶三寳努雖不以為然卒莫能奪其議是時尚書省賜予無節遷叙無法財用日耗名爵日濫托克托懇切進諌詔濫受宣敕者赴所屬繳納中臺有贓罰鈔五百萬緡托克托請出以賑孤寡老疾宗王納古爾部人告其主為不軌托克托辯其誣抵告者罪宗王伊克圖徴其舊民於齊王班布爾實部中鄰境諸王欲奉齊王攻伊克圖齊王懼奔伊克圖以避之遂告齊王反托克托簿問得實乃釋齊王而徙諸王於嶺南邊將托和齊請以新軍萬人益宗王綽哈廷議俾托克托徃給其資装托克托辭以時方寧謐不宜挑變生事遂遣丞相圖古勒等徃給之㡬致激變四年復為中書左丞相仁宗即位眷待彌篤拜江浙行省左丞相下車問民利病或謂杭城故有便河通於江滸堙廢已乆若疏鑿以通舟楫物價必平僚佐或難之托克托曰吾奉宻旨許以便宜行事民以為便行之可也俄有旨禁勿興土功托克托曰敬天莫先勤民民䝉其利則災沴自弭土功何尤不一月而成時特們徳爾為丞相欲固位取寵乃議立仁宗子英宗為皇太子封武宗子明宗為周王出鎮雲南又譖托克托為武宗舊臣詔逮至京師居數日兩宫𫝊諭曰初疑汝親於所事故召汝今察無他其復還鎮托克托入謝遂還江浙未㡬遷江西行省左丞相英宗嗣位召拜御史大夫復嗾言者劾其擅離職守將徙之雲南㑹特克實伏誅乃解家居五年泰定四年卒至正初追封和寕王諡忠獻子九人其最顯者二人曰特穆爾達實曰達

　　實特穆爾各有𫝊

　　雅克特穆爾欽察氏綽和爾第三子武宗鎮朔方備宿衛十餘年特愛幸之及即位拜正奉大夫同知宣徽院事皇慶元年襲左衛親軍都指揮使泰定二年加太僕卿致和元年進僉書樞宻院事泰定帝崩丞相都爾蘓

　　専政宗室諸王托克托旺沁附之利於立㓜雅克特穆爾時總環衛自以身受武宗恩寵其子宜纂大位而一居朔漠一處南陲因與公主察球爾族黨阿拉克特穆爾及腹心之士博囉齊拉拉等議執中書平章額卜徳哷勒巴延徹爾露刃誓衆衆皆潰散遂捕姦黨下獄而與安西王喇特納實哩入守内庭分處腹心於樞宻即命埒棟阿及逹爾瑪實哩乘驛迎文宗于中興〈謹按通鑑輯覽〉

　　〈御批武宗既傳於弟其子即無統業可承而泰定帝已成其為君儲嗣現存神器自有専屬乃雅克特穆爾忽逞異圖謬托受武宗恩寵之言以自文逺迎周懐二王入繼於情理俱為不順不過欲假援立之功以憑寵肆志遂成圖⺊特穆爾簒弑之謀則雅克特穆爾實為罪首至泰定既崩都爾蘇唯知専擅自利踰月不立君致亂臣乘間釀禍其罪亦興亂臣等耳〉且宻喻河南行省平章巴延選兵扈從於是封府

　　庫拘百司印遣兵守諸要害募死士買戰馬運京倉粟以餉守禦士卒雅克特穆爾宿衛禁中夜則更遷無定居坐以待旦者將一月弟薩敦子騰吉斯時留上都宻遣達實特穆爾召之皆棄其妻子來歸命薩敦以兵守居庸闗騰古斯屯古北口復遣使往中興趣大駕早發使還詔拜雅克特穆爾知樞宻院事遂率百官備法駕郊迎文宗至京師入居大内上都旺沁及太尉布哈丞相逹實特穆爾平章瑪魯御史大夫寧珠等軍次榆林詔雅克特穆爾禦之薩敦先驅至榆林西乘其未陳薄之北軍大敗遼東平章圖們岱爾以兵犯遷民鎮斬闗以入遣薩敦往拒至薊州東沙流河累戰敗之雅克特穆爾乃與諸王大臣伏闕勸進文宗固辭又固請遂即位封雅克特穆爾為太平王以太平路為其食邑録軍國重事中書右丞相監修國史知樞宻院事詔將兵出薊州拒圖們岱爾師次三河旺沁等軍已破居庸闗進屯三塜雅克特穆爾倍道而還抵榆河闗及旺沁軍戰於榆河北敗之追至紅橋北旺沁將阿拉克特穆爾及呼圖克特穆爾引兵㑹戰雅克特穆爾就斫之敵為氣奪遂却因據紅橋兩軍阻水而陣命善射者射之遂退師於白浮南我軍分三隊張兩翼以角之敵軍敗走越日復合鏖戰於白浮之野雅克特穆爾手斃七人㑹日晡對壘而宿夜二鼓遣精鋭百騎鼓譟射其營敵衆驚擾互自相擊死傷無數旺沁等竄身山谷既而復集我師堅壁不動是夜又遣薩敦等潛軍壓其營吹銅角以震之敵亂自相撾擊三鼓後乃西遁遲明追及昌平北斬首數千級降者萬餘人帝遣使慰勞之是日敵再戰再北旺沁單騎亡命伊蘓岱爾額布勒薩敦追之就命伊蘓岱爾及徹爾特穆爾守居庸闗還至昌平南俄報古北口不守上都軍掠石槽即遣薩敦為先驅自以大軍繼其後至石槽乘敵軍方炊直揉之追擊至牛頭山擒駙馬[image: 愽]羅特穆爾等獻俘闕下戮之圖們岱爾及諸王額森特穆爾陷通州將襲京師雅克特穆爾急引還遇於通州乘其初至擊之敵軍狼狽走渡潞河夜設疑兵而遁追之至棗林與敵殊死戰騰吉斯陷陣而入死者蔽野敵兵宵潰薩敦將輕兵要之弗及而還上都諸王呼喇台指揮阿拉克特穆爾安圖入紫荆闗犯良鄉雅克特穆爾率兵循北山而西兼程至於盧溝河呼喇台望風西走是日凱旋都人羅拜馬首帝賜燕興聖殿錫賚優厚薩敦遣報圖們岱爾軍復入古北口雅克特穆爾以師赴之戰於檀州南野敗之降者萬人餘兵東潰圖們岱爾走還遼東獲呼剌台阿拉克特穆爾安圖多羅台塔爾海等戮之先是齊王伊嚕特穆爾東路䝉古元帥布哈特穆爾聞文宗即位乃起兵趨上都圍之時上都屢敗勢蹙都爾蘓奉皇帝寶出齊王調兵䕶送至京師文宗御興聖殿受寳下都爾蘇於獄兩都平加雅克特穆爾以達爾罕之號使世世子孫襲之置龍翊衞命領其事大厯三年立都督府以雅克特穆爾兼統之尋升為大都督府雅克特穆爾乞解相印還宿衞帝曰卿已為省院惟未入臺其聽後命尋遷御史大夫未㡬復拜中書右丞相先是文宗以天下既定遣治書侍御史薩題迎明宗於漠北詔雅克特穆爾䕶璽寳北上明宗嘉其功加拜太師從南還次翁果察圖之地文宗以皇太子見明宗暴崩雅克特穆爾以皇后命奉皇帝璽寳授文宗疾驅而還〈按續資治通鑑載胡粹中之言曰故老言雅克特穆爾奉上璽綬明宗從官有不為之禮者雅克特穆爾且怒且懼既而帝暴崩即奔入帳取寳璽扶文宗上馬南馳此云奉皇后命授璽其說不合豈當時忌諱有不敢明言者歟〉達上都文宗復即位以雅克特穆爾有大勲於王室封與曾祖父巴圖徹爾溧陽王曾祖妣伊嚕徹爾溧陽王夫人祖父托克托呼昇王祖妣推勒塔納昇王夫人父綽和爾揚王母額森塔納公主察球爾竝為揚王夫人至順元年帝以屢頒寵數未足以報大勲下詔命獨為丞相以尊異之凡號令刑名選法錢粮造作一切中書政務悉聽總裁諸王公主駙馬近侍人員大小諸衙門官員敢有隔越聞奏以違制論知樞密院事庫春貝托克托穆爾等十人惡其權勢欲謀害之事泄皆伏誅二年為建第於興聖宮之西南詔養其子塔喇海為子四年文宗大漸遺詔立明宗子已而文宗崩明宗次子伊埒哲伯即位四十三日而崩文宗后臨朝雅克特穆爾與羣臣議立文宗子雅克特古斯文宗后曰吾兒㓜冲難任天位明宗子托歡特穆爾居廣西令年十三矣可嗣大統於是奉太后命召還京師至良鄉具鹵簿迎之雅克特穆爾與之竝馬而行告以遣使奉迎之故托歡特穆爾無一語酬之雅克特穆爾疑其意不可測且明宗之崩實與逆謀恐即位之後追舉前事故宿留數月心志日以瞀亂先是雅克特穆爾自秉大權以來肆意無忌一宴或宰十三馬取泰定帝后為夫人前後尚宗室女四十人或有交禮三日遽遣歸者而後房充斥不能盡識一日宴趙世延家男女列坐名鴛鴦㑹見座隅一婦色甚麗問此為誰意欲俱歸左右曰此太師家人也至是荒滛日甚體羸溺血而卒雅克特穆爾既死托歡特穆爾始即位是為順帝乃以薩敦為左丞相騰吉斯為御史大夫元統二年命騰吉斯總管髙麗女真漢軍萬戸府達嚕噶齊授薩敦録軍國重事達爾罕榮王太傅中書左丞相宥世世子孫九死追封雅克特穆爾徳王諡忠武至元元年立雅克特穆爾女巴約特氏為皇后是時薩敦已死騰吉斯為中書左丞相巴延獨用事騰吉斯忿其位出巴上遂與薩敦弟達哩潛蓄異心交通諸王鴻和特穆爾謀危社稷郯王齊齊克圖發其謀騰吉斯伏兵東郊率勇士突入宮闕巴延及鄂勒哲特穆爾鼎珠竒爾濟蘓等掩捕獲之騰吉斯及其弟塔喇海皆伏誅其黨奔達哩所達哩即應以兵旋為綽斯戩和爾和哈喇諾海等所敗遂奔鴻和特穆爾命博囉鴻和爾布哈追襲之執送上都戮之鴻和特穆爾自殺初騰吉斯被擒攀殿檻不肯出塔喇海走匿皇后坐下后蔽以衣左右曳出斬之血濺后衣巴延奏曰豈有兄弟為逆而皇后黨之者并執后后呼帝救帝曰汝兄弟為逆豈能相救耶乃遷后出宫尋酖之於開平民舍遂簿録騰吉斯家

　　阿爾哈雅輝和爾氏集賢大學士圖烈子也兄雅爾鼐事仁宗於潛邸大徳九年仁宗奉興聖太后出居懐州從者多懐去志雅爾鼐獨無所畏難十一年成宗崩權臣阿附中宫不遣使告哀宗藩雅爾鼐宻啓仁宗曰天子晏駕天下無主宜急奉大母入定大計迎立懐寧王以正天器仁宗即白太后至京師遂誅柄臣二人遣使迎武宗武宗即位授秘書監仁宗居東宮兼太子右庶子遷侍御史崇祥院使兼將作院使仁宗即位請召文武老臣咨以朝政又請以中都苑囿還諸民拜樞宻院副使進同知樞宻院事延祐四年卒贈趙國公諡忠靖阿爾哈雅亦早事武宗仁宗為宿衛以清慎通敏與父兄竝見信任十餘年間敭厯華近廷無間言至治初出為平章政事厯鎮江浙湖廣河南陜西四省皆有惠政汴人尤懐思之歸朝拜翰林學士承旨天厯元年文宗入承大統阿爾哈雅南迎至汴郊見帝帝命復鎮汴時當艱難之際阿爾哈雅髙價糴粟以峙糧儲治戎器閲士卒括馬民間以備不虞先是文宗即位之詔已播告天下而陜西官府結連靖安王等起兵東擊潼闗阿爾哈雅屬行省參政圖烈圖亷訪副使萬嘉律犒軍河南以禦之令都鎮撫本布巡行南陽髙門武闗荆子諸隘南至襄川二江口督以嚴備萬戸博囉守潼闗不能軍濟嚕海率霄旺總帥圖⺊特穆爾萬戸等兵突出潼闗東掠閿鄉迤邐前進河南告急之使狎至而圖烈圖亦以兵寡為言阿爾哈雅集省憲官屬議曰汴在南北之交使西人得至此則江南三省之道不通于畿甸軍旅應接何日息乎今莫如徴湖廣兩翼軍與吾省礮弩手諸軍以備虎牢裕州哈喇婁鄧州孫萬戸兩軍以備武闗荆子口以属郡兵及𫎇古諸部丁壯以次備諸隘芍陂等屯兵本自襄鄧諸軍來田者還其軍益以民之丁壮使守襄陽白土峽州諸隘别遣塔爾海以備蜀兵吾與諸軍各奮忠義宜無不濟衆曰唯命即日部分行事自巴延布哈王以下凡省之屬吏與有官而家居者各授以事而出亷訪使董守中僉事實沙在南陽右丞圖⺊特穆爾廉訪使巴延在虎牢分遣兵馬以聽調用餽餉之行千車相望阿爾哈雅親閲實之信以期㑹自虎牢南至襄漢無不畢給既而西兵逼河南行院使來報曰西人北度河中以趨懐孟磁南過武闗掠鄧州直趨襄陽攻破郡邑三十餘横絶數千里西結囊嘉特以蜀兵至矣阿爾哈雅遣行院官塔爾海攻特黙格又設備於江黄作舟艦以待戰師與西兵遇於鞏縣之石渡轉戰及暮兩軍殺傷相等而虎牢遂為敵有兵儲巨萬一旦悉亡行省院與諸軍斂兵退汴民大恐阿爾哈雅前後遣使告于朝輒為額森紐爾留不遣不得朝廷音問已二十日阿爾哈雅乃親撫其民修城闕立四門戒卒伍以嚴守衛時雖甚危急而聲色不動怡然如平時衆頼以安西師逼城將百里而近阿爾哈雅謂行院將帥憲司與凡在官者曰吾荷國厚恩唯有一死然敵亦烏合之衆使誠知聖天子之命則衆沮而散矣吾今遣使告于朝請降詔大赦脅從又以即位詔及招諭之文明示利害吾整大軍西嚮别遣驍將率精騎數千上龍門繞出其後使之進無所投退無所歸必成擒於鞏洛之間矣而我軍所獲陜西官吏命有司羈而食之一無所戮衆曰諾唯命即日與行院整兵以行㑹使還言齊王已克上都奉天子寳璽來歸乃置酒髙㑹發書告屬郡報諸江南三省遣拉珠賫書諭西人而朝廷亦遣都䕶伊嚕特穆爾奉詔放散西軍之在虎牢者以是西人雖未解散各已駭悟又聞行省院以兵至猶豫不敢進朝廷又使參政馮布哈親諭之乃信服靖安王遣使與拉珠來請命逡巡而去難平阿爾哈雅乃解嚴報捷以功遷陜西行御史大夫復拜中書省平章政事

　　巴延黙爾吉濟特氏曾祖特黙格爾給事宿衛祖青海從憲宗伐宋殁於王事父錦濟勒總宿衛隆福太后宫巴延明逹果斷年十五奉成宗命侍武宗于藩邸大徳三年從征海都五年從至塔竒克拉呼又至哈喇台之地戰累捷功為諸將先十年烏魯斯實巴爾等逃奔徹伯爾之地武宗命巴延追降之錫號巴圖爾武宗即位拜吏部尚書俄改尚服院使又拜御史中丞至大二年拜尚書平章政事三年加特進延祐三年仁宗命為周王常侍府常侍泰定三年遷河南行省平章政事致和元年泰定帝崩丞相雅克特穆爾遣明埒棟阿迎立武宗子懐王於江陵道過河南使以謀密告巴延巴延即集僚屬明告以故於是㑹計乘與供億之須以及士馬芻糒賞犒之用靡不備至徴發民丁増置驛馬補城櫓浚濠池修戰守之具嚴徼邏斥堠日被堅執鋭與僚佐籌其便宜即遣孟克布哈以其事馳告懐王别募勇士五千人以迎而躬勒兵以俟參政圖卜台不欲夜手刃欲殺巴延巴延覺拔劒殺之奪其所部軍懐王命薩里布哈拜巴延河南行省左丞相懐王至河南巴延屬櫜鞬擐甲胄與百官父老導入俯伏稱萬歳即叩頭勸進扈從北行懐王即皇帝位是為文宗特加太尉録軍國重事御史大夫天厯二年拜太保明宗即位拜中書左丞相明宗崩文宗復位知樞宻院事至順元年文宗以巴延功大特命尚世祖庫春太子女孫布延徳濟分賜虎士三百集賽台百黙勒竒軍百阿蘇軍百𨽻左右宿衛又賜黄金雙龍符鐫文曰廣忠宣義正節振武佐運功臣組以寶帶世為明劵又命凡宴飲視諸宗王禮二年進封浚寧王特加授侍正府侍正追封其先三世為王又加巴延昭功宣毅萬戸忠翊侍衛都指揮使三年拜太傅文宗崩巴延奉太皇太后命立明宗之子伊埒哲伯是為寧宗寧宗崩順帝至自南服入踐大位嘉巴延翊戴之功拜中書右丞相上柱國監修國史元統二年進太師〈三公表在元統元年〉奎章閣大學士領威武阿蘇諸衛奏復經筵加知經筵事十一月進封秦王總領䝉古欽察烏魯斯諸衛親軍都指揮使至元元年騰吉斯及其弟塔喇海私蓄異志謀危社禝巴延奉詔誅之餘黨稱兵又親率師徃上都擊破其衆詔賜巴延以逹爾罕之號俾世襲之太皇太后賜第時雍坊有旨雄麗視諸王邸巴延力辭制度務從損約四年求解政柄三宮交勉留五年詔為大丞相巴延自誅騰吉斯後獨秉國鈞專權自恣變亂祖宗成憲虐害天下漸有姦謀帝患之初巴延欲以其姪托克托宿衛伺帝起居懼涉物議乃以樞密知院旺嘉努翰林承旨實喇卜同侍禁近巴延自領諸衛精兵以揚珠布哈為屏蔽導從之盛填溢街衢而帝側儀衛反落落如晨星勢燄薫灼天下托克托深憂之乘間自陳忘家徇國之意帝猶未信遣阿嚕沙克嘉本曰以忠義與之論難益知其心無他帝始無疑是年車駕自上都還京巴延數以兵巡行紅城諸處歸輒在後三人謀益堅巴延不知益逞凶虐搆陷郯王齊齊克圖奏賜死帝未允輒𫝊旨行刑復奏貶宣讓王特穆爾布哈威順王庫春布哈辭色憤厲不待旨而帝益忿之巴延且日益立威鍛鍊諸獄延及無辜六年巴延自領兵衛請帝出田托克托告帝托疾不往巴延固請太子雅克特古斯出次柳林托克托遂與沙克嘉本阿嚕共白于帝托克托悉拘門鑰受宻旨領軍阿嚕沙克嘉本侍帝側𫝊命夜二鼓遣太子集賽伊徹察喇抵太子營取之入城四鼓命濟爾噶台奉詔徃柳林出巴延為河南行省左丞相巴延遣人問故托克托宣言有旨黜丞相一人諸從官無罪可各還本衛巴延乞陛辭不許遂行詔徙南恩州陽春縣安置病死于龍興路驛舍

　　托克托秦王巴延之從子也〈案托克托傳原史附其父滿濟勒噶台傳考滿濟勒噶台無甚事蹟今改為托克托傳而以滿濟勒噶台附其端〉父滿濟勒噶台扈從武宗後侍仁宗於潛邸出入㳟謹莅事敏逹仁宗説之及立為皇太子以為典用太監泰定四年累遷至陜西行臺治書侍御史闗陜大饑販貸有不及者盡出私財以周之所活甚衆又累遷知樞密院事提調武備寺事領欽察楚徹特穆爾千户所加鎮守海口侍衛親軍屯儲都指揮使司逹嚕噶齊至元三年議進爵封王辭以兄巴延既封秦王兄弟不宜竝王乃拜太保分樞宻院徃鎮北邉六年巴延既罷黜召拜太師中書右丞相未㡬以疾辭遂以太師就第明年封為忠王至正七年伯勒齊爾布哈讒于帝詔安置甘肅以疾卒托克托生而岐嶷及就學請於其師呉直方願日記古人嘉言善行稍長膂力過人年十五為皇太子齊哩克昆集賽官天厯元年襲授成製提舉司逹嚕噶齊二年入覲文宗悦之遷内宰司丞兼前職至順二年授忠翊侍衛親軍都指揮使元統二年累遷同知樞宻院事至元元年騰吉斯隂謀不軌事覺伏誅其黨達哩及拉拉等稱兵外應托克托擒之以獻拜御史中丞親軍都指揮使提調左阿蘇衛四年進御史大夫扈從上都還至雞鳴山之渾河帝將畋于保安州馬蹶托克托諌曰古者帝王端居九重日與大臣宿儒講求治道飛鷹走狗非其事也帝納其言是時其伯父巴延為中書右丞相既誅騰吉斯益無所忌帝積不能平托克托常憂其敗私請於父欲圖之質之直方直方以大義滅親為言是時帝左右前後皆巴延親黨獨沙克嘉本阿嚕為帝腹心托克托遂與二人深相結納而錢塘楊瑀嘗事帝潛邸為奎章閣廣成局副使得出入禁中帝知其可用毎三人論事使瑀參焉五年車駕留上都巴延出赴應昌托克托與沙克嘉本阿嚕謀欲禦之東門外懼弗勝而止及巴延擅貶宣譲威順二王帝不勝其忿決意逐之六年巴延請太子雅克特古斯獵於栁林托克托與沙克嘉本阿嚕合謀以所掌兵及宿衛士拒巴延遂拘京城門鑰命所親信列布城下是夜奉帝御玉徳殿召近臣汪嘉努實喇卜及省院大臣先後入見出五門聽命又召瑀及江西范匯入草詔數巴延罪狀四鼓命中書平章政事濟爾噶台齎赴栁林翼日托克托坐城門上巴延遣騎士至城下問故托克托曰有旨逐丞相巴延所領諸衛兵皆散而巴延遂南行至正元年命托克托為中書右丞相録軍國重事托克托悉更巴延舊政復科舉取士法復行太廟四時祭雪郯王齊齊克圖之寃召還宣讓威順二王使居舊藩以阿嚕圖正親王之位又開經筵遴選儒臣以勸講而托克托實領經筵事三年詔修遼金宋三史命托克托為都總裁官又請修至正條格頒天下皇太子阿裕實哩達喇嘗保育於托克托家毎有疾飲藥必嘗之而進帝嘗駐蹕雲州遇暴風雨山水大至托克托抱皇太子單騎登山乃免至六歳還帝托克托乃以私財造大壽元忠國寺為皇太子祝釐四年有疾上表辭位帝不允表凡十七上始從之有旨封鄭王食邑安豐賞賚巨萬俱辭不受乃賜松江田為立提領所以領之七年伯勒齊爾布哈為右丞相以宿憾譖其父滿濟勒噶台詔徙甘肅托克托力請俱行滿濟勒噶台卒帝念托克托勲勞召還京師八年命為太傅提調宮傅綜理東宮之事九年多爾濟太平皆罷相遂詔托克托復為中書右丞相十年居母憂帝遣近臣喻使出理庶務於是托克托用烏克遜良楨龔伯璲汝中柏等為僚屬委以腹心之寄吏部尚書偰哲篤請更造至正交鈔托克托信之祭酒呂思誠言其不可托克托不悦既而終變鈔法而鈔竟不行河決白茅堤又決金堤方數千里民被其患五年不能塞托克托用賈魯計即奏以為工部尚書總治河防使發河南北兵民十七萬築堤使復故道凡八月功成於是帝嘉其功賜世襲達爾罕之號仍賜淮安路為其食邑郡邑長吏聽其自用已而汝潁之間妖冦聚衆反以紅巾為號襄樊唐鄧皆應之十一年托克托乃奏以弟御史大夫額森特穆爾為知樞密院事将諸衛兵討之軍中夜驚額森特穆爾北奔汴梁朝廷詔别将代之〈順帝紀作至正十二年事〉陜西行臺監察御史十二人劾其䘮師辱國之罪托克托怒乃遷西行臺御史大夫多爾濟巴勒為湖廣行省平章政事而御史皆除各府添設判官由是人皆莫敢言事十二年紅巾有號芝麻李者據徐州托克托討平之帝遣使即軍中命托克托為太師趣還朝而以樞密院同知圖沁等進師潁亳詔改徐州為武安州而立石碑以著其績十三年托克托用左丞烏克遜良楨右丞烏蘭哈達議屯田京畿立法佃種十四年張士誠據高郵屡招不降詔托克托總制諸王諸省軍討之連戰皆㨗分兵平六合賊勢大蹙俄有詔罪其老師費財以河南行省左丞相台哈布哈中書平章政事伊徹察喇知樞密院事舒蘇代将其兵削其官爵安置淮安先是托克托之西行也伯勒齊爾布哈欲陷之死哈瑪爾屡言於帝召還近地托克托徳之至是引為中書右丞而是時托克托信用汝中柏平章以下見其議事莫敢異同惟哈瑪爾不為之下汝中柏因譖之托克托改為宣政院使哈瑪爾深銜之哈瑪爾嘗與托克托議授皇太子冊寳禮托克托言中宮有子将寘之何所以故乆不行托克托出師哈瑪爾遂譖托克托於皇太子及皇后竒氏㑹額森特穆爾方移疾家居監察御史袁賽音布哈等承哈瑪爾風旨上章劾之三奏乃允奪御史臺印出都門外聼旨而托克托亦有淮安之命即以所部聼伊徹察喇舒蘇等節制俄有旨移額齊訥路十五年臺臣復列疏其兄弟之罪於是詔流托克托於雲南大理宣慰使鎮西路流額森特穆爾於四川碉門托克托長子哈喇章肅州安置次子三寳努蘭州安置家産簿録入官托克托行至大理騰衝知府高惠欲以女事之托克托弗許尋遣官移置阿恰齊之地高惠因前不受其女故首發軍圍之哈瑪爾矯詔遣使酖之死托克托儀狀雄偉器識宏逺事君之際始終不失臣節惟其惑於羣小急復私讎君子譏焉二十三年監察御史張沖等上章雪其寃詔復托克托官爵并給復其家産召哈喇章三寳努還朝而額森特穆爾已死乃授哈喇章中書平章政事封申國公分省大同三寳努知樞密院事二十六年監察御史陞努額森薩都實哩等復言奸邪構害大臣以致臨敵易将兵機不振使托克托不死安得有今日之亂哉乞封一字王爵定諡及加功臣之號朝廷是其言然以國家多故未及報而國亡

